
Καὶ καθ’ ἑξῆς, ἡ Θεία Λειτουργία  

 

Η ΕΙΣΟΔΟΣ ΤΩΝ ΤΙΜΙΩΝ  

ΔΩΡΩΝ.  

Χερουβικός Ὕμνος. 

 Οἱ τὰ Χερουβεὶμ μυστικῶς 
εἰκονίζοντες καὶ τῇ ζωοποιῷ 
Τριάδι τὸν τρισάγιον ὕμνον 
προσᾴδοντες,   πᾶσαν νῦν βιοτικὴν 
ἀποθώμεθα μέριμναν. 

Ταῖς ἀγγελικαῖς ἀοράτως δορυ-
φορούμενον τάξεσιν. Ἀλληλούϊα, 
ἀλληλούϊα, ἀλληλούϊα. 

Πληρώσωμεν τὴν δέησιν ἡμῶν 
τῷ Κυρίῳ. 

Κύριε, ἐλέησον.  

Ὑπὲρ τῶν προτεθέντων τιμίων 
δώρων τοῦ Κυρίου δεηθῶμεν. 

Κύριε, ἐλέησον.  

Ὑπὲρ τοῦ ἁγίου οἴκου τούτου 
καὶ τῶν μετὰ πίστεως, εὐλαβείας 
καὶ φόβου Θεοῦ εἰσιόντων ἐν αὐτῷ 
τοῦ Κυρίου δεηθῶμεν. 

  Κύριε, ἐλέησον.  

Ὑπὲρ τοῦ ῥυσθῆναι ἡμᾶς ἀπὸ 
πάσης θλίψεως, ὀργῆς, κινδύνου 
καὶ ἀνάγκης τοῦ Κυρίου δε-
ηθῶμεν. 

Κύριε, ἐλέησον.  

Ἀντιλαβοῦ, σῶσον, ἐλέησον καὶ 
διαφύλαξον ἡμᾶς, ὁ Θεός, τῇ σῇ 

χάριτι.Κύριε, ἐλέησον. 

Τὴν ἡμέραν πᾶσαν τελείαν, 
ἁγίαν, εἰρηνικὴν καὶ ἀναμάρτητον 
παρὰ τοῦ Κυρίου αἰτησώμεθα. 

 Παράσχου, Κύριε.  

Ἄγγελον εἰρήνης, πιστὸν ὁδη-
γόν, φύλακα τῶν ψυχῶν καὶ τῶν 
σωμάτων ἡμῶν παρὰ τοῦ Κυρίου 
αἰτησώμεθα. 

Παράσχου, Κύριε.  

Συγγνώμην καὶ ἄφεσιν τῶν 
ἁμαρτιῶν καὶ τῶν πλημμελημάτων 
ἡμῶν παρὰ τοῦ Κυρίου αἰτησώ-
μεθα. 

Παράσχου, Κύριε.  

Τὰ καλὰ καὶ συμφέροντα ταῖς 
ψυχαῖς ἡμῶν καὶ εἰρήνην τῷ κόσμῳ 
παρὰ τοῦ Κυρίου αἰτησώμεθα.  

Παράσχου, Κύριε.  

Τὸν ὑπόλοιπον χρόνον τῆς ζωῆς 
ἡμῶν ἐν εἰρήνῃ καὶ μετανοίᾳ ἐκτε-
λέσαι παρὰ τοῦ Κυρίου αἰτησώ-
μεθα. 

Παράσχου, Κύριε.  

Χριστιανὰ τὰ τέλη τῆς ζωῆς 
ἡμῶν, ἀνώδυνα, ἀνεπαίσχυντα, 
εἰρηνικὰ, καὶ καλὴν ἀπολογίαν, τὴν 
ἐπὶ τοῦ φοβεροῦ βήματος τοῦ Χρι-
στοῦ αἰτησώμεθα. 

Παράσχου, Κύριε. 

Τῆς παναγίας, ἀχράντου, ὑπε-
ρευλογημένης, ἐνδόξου, δεσποίνης 
ἡμῶν, Θεοτόκου (Ὑπεραγία Θεο-
τόκε, σῶσον ἡμᾶς) καὶ ἀειπαρθέ-
νου Μαρίας μετὰ πάντων τῶν 
ἁγίων μνημονεύσαντες, ἑαυτοὺς 
καὶ ἀλλήλους καὶ πᾶσαν τὴν ζωὴν 
ἡμῶν Χριστῷ τῷ Θεῷ παραθώ-

μεθα.  

Σοὶ, Κύριε.  

Διὰ τῶν οἰκτιρμῶν τοῦ μονογε-
νοῦς σου Υἱοῦ, μεθ’ οὗ εὐλογητὸς 
εἶ, σὺν τῷ παναγίῳ καὶ ἀγαθῷ καὶ 
ζωοποιῷ σου Πνεύματι, νῦν καὶ ἀεὶ 
καὶ εἰς τοὺς αἰῶνας τῶν αἰώνων. 

Ἀμήν.     

+ Εἰρήνη πᾶσι. 

Καὶ τῷ πνεύματί σου. 

Ἀγαπήσωμεν ἀλλήλους, ἵνα ἐν 
ὁμονοίᾳ ὁμολογήσωμεν. 

Πατέρα, Υἱὸν  καὶ ἅγιον 
Πνεῦμα, Τριάδα ὁμοούσιον καὶ 
ἀχώριστον. 

Ἀγαπήσω σε, Κύριε, ἡ ἰσχύς 
μου, Κύριος στερέωμά μου, καὶ 
καταφυγή μου, καὶ ῥύστης μου. 

Τὰς θύρας, τὰς θύρας· ἐν σοφίᾳ 
πρόσχωμεν. 

Τὸ Σύμβολον τῆς Πίστεως. 

Πιστεύω εἰς ἕνα Θεόν, Πατέρα, 
παντοκράτορα, ποιητὴν οὐρανοῦ 
καὶ γῆς, ὁρατῶν τε πάντων καὶ ἀο-

ράτων.  

Καὶ εἰς ἕνα Κύριον Ἰησοῦν Χρι-
στόν, τὸν Υἱόν τοῦ Θεοῦ τὸν μονο-

γενῆ, τὸν ἐκ τοῦ Πατρὸς γεννηθέ-
ντα πρὸ πάντων τῶν αἰώνων.  

Φῶς ἐκ φωτός, Θεὸν ἀληθινὸν 
ἐκ Θεοῦ ἀληθινοῦ γεννηθέντα, οὐ 
ποιηθέντα, ὁμοούσιον τῷ Πατρί, δι’ 
οὗ τὰ πάντα ἐγένετο. 

Τὸν δι’ ἡμᾶς τοὺς ἀνθρώπους 
καὶ διὰ τὴν ἡμετέραν σωτηρίαν κα-
τελθόντα ἐκ τῶν οὐρανῶν καὶ σαρ-
κωθέντα ἐκ Πνεύματος ἁγίου καὶ 
Μαρίας τῆς Παρθένου καὶ ἐναν-
θρωπήσαντα. 

Σταυρωθέντα τε ὑπὲρ ἡμῶν ἐπὶ 
Ποντίου Πιλάτου καὶ παθόντα καὶ 
ταφέντα. 

Καὶ ἀναστάντα τῇ τρίτῃ ἡμέρᾳ, 
κατὰ τὰς Γραφάς. 

Καὶ ἀνελθόντα εἰς τοὺς οὐρα-
νοὺς καὶ καθεζόμενον ἐκ δεξιῶν 
τοῦ Πατρός. 

Καὶ πάλιν ἐρχόμενον μετὰ δόξης 
κρῖναι ζῶντας καὶ νεκρούς οὗ τῆς 
βασιλείας οὐκ ἔσται τέλος.  

Καὶ εἰς τὸ Πνεῦμα τὸ ἅγιον, τὸ 
Κύριον, τὸ ζωοποιόν, τὸ ἐκ τοῦ Πα-
τρὸς ἐκπορευόμενον, τὸ σὺν Πατρὶ 
καὶ Υἱῷ συμπροσκυνούμενον καὶ 
συνδοξαζόμενον, τὸ λαλῆσαν διὰ 
τῶν Προφητῶν.  

Εἰς μίαν, ἁγίαν, καθολικὴν καὶ 
ἀποστολικὴν Ἐκκλησίαν. Ὁμολογῶ 
ἕν Βάπτισμα εἰς ἄφεσιν ἁμαρ-
τιῶν.Προσδοκῶ ἀνάστασιν νεκρῶν 
καὶ ζωὴν τοῦ μέλλοντος αἰῶνος.  

Ἀμήν 

Στῶμεν καλῶς· στῶμεν μετὰ 
φόβου πρόσχωμεν τὴν ἁγίαν ἀνα-
φοράν ἐν εἰρήνῃ προσφέρειν. 

Ἔλεον εἰρήνης, θυσίαν αἰνέ-
σεως. 

 Ἡ χάρις τοῦ Κυρίου ἡμῶν Ἰη-
σοῦ Χριστοῦ καὶ ἡ ἀγάπη τοῦ 
Θεοῦ καὶ Πατρὸς καὶ ἡ κοινωνία 
τοῦ ἁγίου Πνεύματος εἴη μετὰ πά-
ντων ὑμῶν. 

Καὶ μετὰ τοῦ πνεύματός σου. 

Ἄνω σχῶμεν τὰς καρδίας. 

Ἔχομεν πρὸς τὸν Κύριον. 

Εὐχαριστήσωμεν τῷ Κυρίῳ. 

Ἄξιον καὶ δίκαιον. 
Ὁ Ἱερεύς κλινόμενος  ἀπάρχεται 

τῆς ἁγίας Ἀναφορᾶς: 

Ἄξιον καὶ δίκαιον σὲ ὑμνεῖν, σὲ 
εὐλογεῖν... 

Ἐκφώνως: 

Τὸν ἐπινίκιον ὕμνον ᾄδοντα, 
βοῶντα, κεκραγότα καὶ λέγοντα· 

Ἅγιος, ἅγιος, ἅγιος Κύριος Σα-
βαώθ· πλήρης ὁ οὐρανὸς καὶ ἡ γῆ 
τῆς δόξης σου, ὡσαννὰ ἐν τοῖς ὑψί-
στοις. Εὐλογημένος ὁ ἐρχόμενος ἐν 
ὀνόματι Κυρίου. Ὡσαννὰ ὁ ἐν τοῖς 
ὑψίστοις. 



ΘΕΙΑ   ΛΕΙΤΟΥΡΓΙΑ  

3 
 

Ὁ δέ Ἱερεὺς κλινόμενος ἐπεύχεται·  

Μετὰ τούτων καὶ ἡμεῖς τῶν μα-
καρίων δυνάμεων... 

Λάβετε, φάγετε, τοῦτό μού ἐστι 
τὸ σῶμα τὸ ὑπὲρ ὑμῶν κλώμενον 

εἰς ἄφεσιν ἁμαρτιῶν. 

Ἀμήν.   
Εἶτα ἐπευχόμενος λέγει ὁ Ἱερεύς:    

Ὁμοίως καὶ τὸ ποτήριον μετὰ τὸ 
δειπνῆσαι, λέγων 

Καί αὖθις δεικνύων τό ἅγιον Ποτήριον 

 ὁ Ἱερεύς λέγει ἐκφώνως:  

Πίετε ἐξ αὐτοῦ πάντες, τοῦτό 
ἐστι τὸ αἷμά μου τὸ τῆς καινῆς δια-
θήκης, τὸ ὑπὲρ ὑμῶν καὶ πολλῶν 
ἐκχυνόμενον εἰς ἄφεσιν ἁμαρτιῶν. 

Ἀμήν.   
Ὁ Ἱερεύς καί πάλιν κλινόμενος 

λέγει τήν εὐχήν: 

Μεμνημένοι τοίνυν τῆς σωτηρίου 
ταύτης... 

Ἐκφώνως:Τὰ σὰ ἐκ τῶν σῶν σοὶ 

προσφέρομεν κατὰ πάντα καὶ διὰ 
πάντα. 

Σὲ ὑμνοῦμεν, σὲ εὐλογοῦμεν, 
σοὶ εὐχαριστοῦμεν, Κύριε, καὶ δε-
όμεθά σου, ὁ Θεὸς ἡμῶν. 

Ἐξαιρέτως τῆς Παναγίας, ἀχρά-
ντου, ὑπερευλογημένης, ἐνδόξου, 
Δεσποίνης ἡμῶν Θεοτόκου καὶ ἀει-
παρθένου Μαρίας. 

Ἄξιόν ἐστιν ὦς ἀληθῶς, μα-
καρίζειν σὲ τὴν Θεοτόκον, τὴν ἀει-

μακάριστον καὶ παναμώμητον, καὶ 
Μητέρα τοῦ Θεοῦ ἡμῶν. Τὴν τι-
μιωτέραν τῶν Χερουβείμ, καὶ 
ἐνδοξοτέραν ἀσυγκρίτως τῶν Σε-
ραφείμ, τὴν ἀδιαφθόρως Θεὸν 
Λόγον τεκοῦσαν, τὴν ὄντως Θε-
οτόκον, σὲ μεγαλύνομεν. 

Σε λειτουργία του Μεγάλου Βασιλείου 

ψάλλεται τὸ: 

Ἐπὶ σοὶ χαίρει, Κεχαριτωμένη, 
πᾶσα ἡ κτίσις,  ἀγγέλων τὸ σύ-
στημα  καὶ ἀνθρώπων τὸ γένος,  

ἡγιασμένε ναὲ  καὶ παράδεισε λο-
γικέ,  παρθενικὸν καύχημα,  ἐξ ἧς 
Θεὸς ἐσαρκώθη  καὶ παιδίον γέγο-
νεν  ὁ πρὸ αἰώνων ὑπάρχων Θεὸς 
ἡμῶν·  τὴν γὰρ σὴν μήτραν  θρόνον 
ἐποίησε  καὶ τὴν σὴν γαστέρα  
πλατυτέραν οὐρανῶν ἀπειργά-
σατο.  Ἐπὶ σοὶ χαίρει, Κεχαριτω-

μένη,  πᾶσα ἡ κτίσις· δόξα σοι. 

 

Ἐν πρώτοις μνήσθητι, Κύριε, 
τοῦ Ἀρχιεπισκόπου ἡμῶν... 

Κύριε, ἐλέησον.  

Καὶ ὧν ἕκαστος κατὰ διάνοιαν 
ἔχει, καὶ πάντων καὶ πασῶν. 

Καὶ πάντων καὶ πασῶν. 

Καὶ δὸς ἡμῖν, ἐν ἑνὶ στόματι καὶ 
μιᾷ καρδίᾳ... 

Ἀμήν.   

Καὶ ἔσται τὰ ἐλέη τοῦ μεγάλου 
Θεοῦ... 

Καὶ μετὰ τοῦ πνεύματός σου. 

Πάντων τῶν ἁγίων μνημονεύσα-
ντες... 

Κύριε, ἐλέησον. 

Ὑπὲρ τῶν προσκομισθέντων καὶ 
ἁγιασθέντων... 

Κύριε, ἐλέησον.  

Ὅπως ὁ φιλάνθρωπος Θεὸς 
ἡμῶν... 

Κύριε, ἐλέησον.  

Ὑπὲρ τοῦ ῥυσθῆναι ἡμᾶς... 

Κύριε, ἐλέησον.  

Ἀντιλαβοῦ, σῶσον, ἐλέησον... 

Τὴν ἡμέραν πᾶσαν, τελείαν... 

Παράσχου Κύριε.  [καί μετά ἀπό 

κάθε αἴτηση] 

Ἄγγελον εἰρήνης, πιστὸν ὁδη-
γόν... 

Παράσχου, Κύριε.  

Συγγνώμην καὶ ἄφεσιν τῶν 
ἁμαρτιῶν... 

Παράσχου Κύριε.   

Τὰ καλὰ καὶ συμφέροντα ταῖς 
ψυχαῖς ἡμῶν... 

Παράσχου Κύριε.   

Τὸν ὑπόλοιπον χρόνον τῆς ζωῆς 
ἡμῶν... 

Χριστιανὰ τὰ τέλη τῆς ζωῆς 
ἡμῶν...  

Παράσχου Κύριε.   

Τὴν ἑνότητα τῆς πίστεως... 

Σοὶ Κύριε. 

Καὶ καταξίωσον ἡμᾶς, Δέσποτα, 
μετὰ παρρησίας... 

Πάτερ ἡμῶν, ὁ ἐν τοῖς οὐρανοῖς· 
ἁγιασθήτω τὸ ὄνομά σου, ἐλθέτω ἡ 
βασιλεία σου, γενηθήτω τὸ θέλημά 
σου, ὡς ἐν οὐρανῷ καὶ ἐπὶ τῆς γῆς. 
Τὸν ἄρτον ἡμῶν τὸν ἐπιούσιον δὸς 
ἡμῖν σήμερον. Καὶ ἄφες ἡμῖν τὰ 
ὀφειλήματα ἡμῶν, ὡς καὶ ἡμεῖς 
ἀφίεμεν τοῖς ὀφειλέταις ἡμῶν. Καὶ 

μὴ εἰσενέγκῃς ἡμᾶς εἰς πειρασμόν, 
ἀλλὰ ῥῦσαι ἡμᾶς ἀπὸ τοῦ πονη-
ροῦ. 

Ὅτι σοῦ ἐστιν ἡ βασιλεία καὶ ἡ 
δύναμις... 

Ἀμήν.   

Εἰρήνη πᾶσι. 

Καὶ τῷ πνεύματί σου. 

Τὰς κεφαλὰς ἡμῶν τῷ Κυρίῳ 
κλίνωμεν. 

Σοὶ Κύριε. 

Χάριτι καὶ οἰκτιρμοῖς καὶ φι-
λανθρωπίᾳ τοῦ μονογενοῦς σου 
Υἱοῦ, μεθ' οὗ εὐλογητὸς εἶ, σὺν τῷ 

παναγίῳ καὶ ἀγαθῷ καὶ ζωοποιῷ 
σου Πνεύματι, νῦν καὶ ἀεὶ καὶ εἰς 
τοὺς αἰῶνας τῶν αἰώνων. 

Ἀμήν.   

Πρόσχες Κύριε Ἰησοῦ Χριστέ, ὁ 
Θεὸς ἡμῶν... 

Πρόσχωμεν. 

Τὰ Ἅγια τοῖς ἁγίοις. 

Εἷς Ἅγιος, εἷς Κύριος, Ἰησοῦς 
Χριστός, εἰς δόξαν Θεοῦ Πατρός. 
Ἀμήν. 

Εἶτα ψάλλει  

τὸ κοινωνικὸν τῆς ἡμέρας  

εἰς τὸν ἦχον, εἰς ὃν ἐψάλη καὶ τὸ  

Χερουβικόν. 

Αἰνεῖτε τὸν Κύριον ἐκ τῶν 
οὐρανῶν. Ἀλληλούϊα.  

1 Ἐξομολογεῖσθε τῷ Κυρίῳ, ὅτι 
ἀγαθός, ὅτι εἰς τὸν αἰῶνα τὸ ἔλεος 
αὐτοῦ·  

2 Ἐξομολογεῖσθε τῷ Θεῷ τῶν 
θεῶν, ὅτι εἰς τὸν αἰῶνα τὸ ἔλεος 
αὐτοῦ·  

3 ἐξομολογεῖσθε τῷ Κυρίῳ τῶν 
κυρίων, ὅτι εἰς τὸν αἰῶνα τὸ ἔλεος 
αὐτοῦ·  

4 τῷ ποιήσαντι θαυμάσια 
μεγάλα μόνῳ, ὅτι εἰς τὸν αἰῶνα τὸ 
ἔλεος αὐτοῦ·  

5 τῷ ποιήσαντι τοὺς οὐρανοὺς 
ἐν συνέσει, ὅτι εἰς τὸν αἰῶνα τὸ 
ἔλεος αὐτοῦ·  

6 τῷ στερεώσαντι τὴν γῆν ἐπὶ 
τῶν ὑδάτων, ὅτι εἰς τὸν αἰῶνα τὸ 
ἔλεος αὐτοῦ·  

7 τῷ ποιήσαντι φῶτα μεγάλα 
μόνῳ, ὅτι εἰς τὸν αἰῶνα τὸ ἔλεος 
αὐτοῦ·  

8 τὸν ἥλιον εἰς ἐξουσίαν τῆς 
ἡμέρας, ὅτι εἰς τὸν αἰῶνα τὸ ἔλεος 
αὐτοῦ·  

9 τὴν σελήνην καὶ τοὺς ἀστέρας 
εἰς ἐξουσίαν τῆς νυκτός, ὅτι εἰς τὸν 
αἰῶνα τὸ ἔλεος αὐτοῦ·  

10 τῷ πατάξαντι Αἴγυπτον σὺν 
τοῖς πρωτοτόκοις αὐτῶν, ὅτι εἰς 

τὸν αἰῶνα τὸ ἔλεος αὐτοῦ,  

11 καὶ ἐξαγαγόντι τὸν ᾿Ισραὴλ 
ἐκ μέσου αὐτῶν, ὅτι εἰς τὸν αἰῶνα 
τὸ ἔλεος αὐτοῦ,  

12 ἐν χειρὶ κραταιᾷ καὶ ἐν 
βραχίονι ὑψηλῷ, ὅτι εἰς τὸν αἰῶνα 
τὸ ἔλεος αὐτοῦ·  

13 τῷ καταδιελόντι τὴν ᾿Ερυ-
θρὰν θάλασσαν εἰς διαιρέσεις, ὅτι 
εἰς τὸν αἰῶνα τὸ ἔλεος αὐτοῦ· 

 14 καὶ διαγαγόντι τὸν ᾿Ισραὴλ 
διὰ μέσου αὐτῆς, ὅτι εἰς τὸν αἰῶνα 
τὸ ἔλεος αὐτοῦ,  

15 καὶ ἐκτινάξαντι Φαραὼ καὶ 
τὴν δύναμιν αὐτοῦ εἰς θάλασσαν 
᾿Ερυθράν, ὅτι εἰς τὸν αἰῶνα τὸ 
ἔλεος αὐτοῦ·  

16 τῷ διαγαγόντι τὸν λαὸν 
αὐτοῦ ἐν τῇ ἐρήμῳ, ὅτι εἰς τὸν 
αἰῶνα τὸ ἔλεος αὐτοῦ·  

17 τῷ πατάξαντι βασιλεῖς 
μεγάλους, ὅτι εἰς τὸν αἰῶνα τὸ 
ἔλεος αὐτοῦ,  

18 καὶ ἀποκτείναντι βασιλεῖς 
κραταιούς, ὅτι εἰς τὸν αἰῶνα τὸ 
ἔλεος αὐτοῦ,  

19 τὸν Σηὼν βασιλέα τῶν ᾿Α-
μορραίων, ὅτι εἰς τὸν αἰῶνα τὸ 
ἔλεος αὐτοῦ,  

20 καὶ τὸν ̓̀ Ωγ βασιλέα τῆς Βα-
σάν, ὅτι εἰς τὸν αἰῶνα τὸ ἔλεος 
αὐτοῦ,  

21 καὶ δόντι τὴν γῆν αὐτῶν κλη-
ρονομίαν, ὅτι εἰς τὸν αἰῶνα τὸ 

ἔλεος αὐτοῦ,  

22 κληρονομίαν ᾿Ισραὴλ δούλῳ 
αὐτοῦ, ὅτι εἰς τὸν αἰῶνα τὸ ἔλεος 
αὐτοῦ.  

23 ὅτι ἐν τῇ ταπεινώσει ἡμῶν 
ἐμνήσθη ἡμῶν ὁ Κύριος, ὅτι εἰς τὸν 
αἰῶνα τὸ ἔλεος αὐτοῦ,  

24 καὶ ἐλυτρώσατο ἡμᾶς ἐκ 
τῶν ἐχθρῶν ἡμῶν, ὅτι εἰς τὸν αἰῶνα 
τὸ ἔλεος αὐτοῦ·  

25 ὁ διδοὺς τροφὴν πάσῃ 
σαρκί, ὅτι εἰς τὸν αἰῶνα τὸ ἔλεος 
αὐτοῦ.  

26 ἐξομολογεῖσθε τῷ Θεῷ τοῦ 
οὐρανοῦ, ὅτι εἰς τὸν αἰῶνα τὸ 
ἔλεος αὐτοῦ. 

Μετὰ φόβου Θεοῦ, πίστεως καὶ 
ἀγάπης προσέλθετε.  

Ἀμήν. Ἀμήν., Ἀμήν. Εὐλογημέ-
νος ὁ ἐρχόμενος ἐν ὀνόματι Κυ-

ρίου. Θεὸς Κύριος καὶ ἐπέφανεν 
ἡμῖν.  

Ἐν δὲ τῷ κοινωνεῖν τοὺς πι-
στοὺς ὁ χορὸς ψάλλει:  

Τοῦ δείπνου σου τοῦ μυστικοῦ, 
σήμερον Υἱὲ Θεοῦ κοινωνόν με πα-
ράλαβε· οὐ μὴ γὰρ τοῖς ἐχθροῖς 

σου τὸ μυστήριον εἴπω· οὐ φίλημά 
σοι δώσω, καθάπερ ὁ Ἰούδας· ἀλλ' 
ὡς ὁ λῃστὴς ὁμολογῶ σοι· Μνή-
σθητί μου Κύριε ἐν τῇ βασιλείᾳ 
σου. 

ἤ τό: 

Σῶμα Χριστοῦ μεταλάβετε, 
πηγῆς ἀθανάτου γεύσασθε. Ἀλλη-
λούϊα. Ἀλληλούϊα. Ἀλληλούϊα. 

Καί μετά τήν τῶν πιστῶν θείαν κοινωνίαν 

ὁ Ἱερεύς εὐλογεῖ τόν λαόν  

ἐπιλέγων ἐκφώνως: 

Σῶσον ὁ Θεὸς τὸν λαόν σου, καὶ 
εὐλόγησον τὴν κληρονομίαν σου. 

Ἦχος β΄ 

Εἴδομεν τὸ φῶς τὸ ἀληθινόν, 
ἐλάβομεν Πνεῦμα ἐπουράνιον, 
εὕρομεν πίστιν ἀληθῆ, ἀδιαίρετον 
Τριάδα προσκυνοῦντες, αὕτη γὰρ 
ἡμᾶς ἔσωσεν. 

Πάντοτε, νῦν καὶ ἀεὶ καὶ εἰς 
τοὺς αἰῶνας τῶν αἰώνων. 

Ἀμήν. Ἀμήν. Ἀμήν. Εἰς ἄφεσιν 
ἁμαρτιῶν καὶ εἰς ζωὴν τὴν αἰώνιον.  

Πληρωθήτω τὸ στόμα ἡμῶν 
αἰνέσεως Κύριε, ὅπως ἀνυμνή-
σωμεν τὴν δόξαν σου, ὅτι ἠξίωσας 

ἡμᾶς μετασχεῖν τῶν ἁγίων μυστη-
ρίων σου · στήρηξον ἡμᾶς ἐν τῷ σῷ 
ἁγιασμῷ, ὅλην τὴν ἡμέραν μελετᾶν  
τὴν δικαιοσύνην σου. Ἀλληλούϊα, 
ἀλληλούϊα, ἀλληλούϊα.  

Ὀρθοί. Μεταλαβόντες τῶν 
θείων, ἁγίων, ἀχράντων... 

Κύριε, ἐλέησον. 

Ἀντιλαβοῦ, σῶσον, ἐλέησον... 

Κύριε, ἐλέησον. 

Τὴν ἡμέραν πᾶσαν, τελείαν, 
ἁγίαν... 

Σοί Κύριε.  

Ὅτι σὺ εἶ ὁ ἁγιασμὸς ἡμῶν... 

Ἀμήν.   

Ἐν εἰρήνῃ προέλθωμεν.  

Ἐν ὀνόματι Κυρίου.  

Τοῦ Κυρίου δεηθῶμεν.  

Κύριε ἐλέησον. (γ΄) Πάτερ ἅγιε 

Εὐλόγησον.  

Ὁ εὐλογῶν τοὺς εὐλογοῦντάς 
Σε, Κύριε... 

Ἀμήν.   

Εἴη τὸ ὄνομα Κυρίου εὐλογημέ-
νον ἀπὸ τοῦ νῦν καὶ ἕως τοῦ 
αἰῶνος. (γ΄) 

ΑΚΟΛΟΥΘΙΑ ΜΝΗΜΟΣΥΝΟΥ 

ΕΥΛΟΓΗΤΑΡΙΑ. Ἦχος πλ. α' 

Εὐλογητὸς εἶ, Κύριε, 
δίδαξόν με τὰ δικαιώματά 

σου. 

Τῶν Ἁγίων ὁ χορός, εὗρε 
πηγὴν τῆς ζωῆς καὶ θύραν Παρα- 
δείσου, εὕρω κἀγώ, τὴν ὁδὸν διὰ 
τῆς μετανοίας, τὸ ἀπολωλὸς 
πρόβατον ἐγώ εἰμι· ἀνακάλεσαί 
με, Σωτήρ, καὶ σῶσόν με. 

Εὐλογητὸς εἶ, Κύριε,  δίδαξόν 
με τὰ δικαιώματά σου. 

Ὁ πάλαι μέν, ἐκ μὴ ὄντων 
πλάσας με, καὶ εἰκόνι σου θείᾳ 
τιμήσας, παραβάσει ἐντολῆς δὲ 
πάλιν με ἐπιστρέψας εἰς γῆν ἐξ ἧς 
ἐλήφθην, εἰς τὸ καθ' ὁμοίωσιν 
ἐπανάγαγε, τὸ ἀρχαῖον κάλλος 
ἀναμορφώσασθαι. 

Εὐλογητὸς εἶ, Κύριε,  δίδαξόν 
με τὰ δικαιώματά σου. 

Εἰκών εἰμι, τῆς ἀρρήτου δόξης 
σου, εἰ καὶ στίγματα φέρω πται- 
σμάτων, οἰκτείρησον τὸ σὸν 
πλάσμα, Δέσποτα, καὶ καθάρισον 
σῇ εὐσπλαγχνίᾳ, καὶ τὴν ποθεινὴν 
πατρίδα παράσχου μοι, Παρα- 
δείσου πάλιν ποιῶν πολίτην με. 

Εὐλογητὸς εἶ, Κύριε,  δίδαξόν 
με τὰ δικαιώματά σου. 

Ἀνάπαυσον, ὁ Θεὸς τὸν δοῦλόν 
(τὴν δούλην) σου, καὶ κατάταξον 

αὐτόν (αὐτήν) ἐν Παραδείσῳ, ὅπου 

χοροὶ τῶν Ἁγίων, Κύριε, καὶ οἱ 
δίκαιοι ἐκλάμψουσιν ὡς φω- 
στῆρες, τὸν κεκοιμημένον δοῦλόν 
(τὴν κεκοιμημένην δούλην) σου 

ἀνάπαυσον, παρορῶν αὐτοῦ 
(αὐτῆς) πάντα τὰ ἐγκλήματα. 

Δόξα Πατρὶ καὶ Υἱῷ καὶ Ἁγίῳ 
Πνεύματι.  Τριαδικὸν 

Τὸ τριλαμπὲς τῆς μιᾶς Θεότη- 
τος, εὐσεβῶς ὑμνήσωμεν 
βοῶντες· Ἅγιος εἶ, ὁ Πατὴρ ὁ 
ἄναρχος, ὁ συνάναρχος Υἱὸς καὶ 
θεῖον Πνεῦμα· φώτισον ἡμᾶς 
πίστει σοι λατρεύοντας, καὶ τοῦ 
αἰωνίου πυρὸς ἐξάρπασον. 

Καὶ νῦν... 

Χαῖρε σεμνή, ἡ Θεὸν σαρκὶ τε- 
κοῦσα, εἰς πάντων σωτηρίαν, δι' 
ἧς γένος τῶν ἀνθρώπων εὕρατο 
τὴν σωτηρίαν, διὰ σοῦ εὕροιμεν 
Παράδεισον, Θεοτόκε, ἁγνὴ εὐλο- 
γημένη. 

Ἀλληλούϊα, ἀλληλούϊα, ἀλλη- 
λούϊα. Δόξα σοι ὁ Θεός. (3) 

Ἦχος πλ.δ 

Μετὰ τῶν Ἁγίων ἀνάπαυσον, 
Χριστε, τὴν ψυχὴν τοῦ δούλου 
(τῆς δούλης) σου, ἔνθα οὐκ ἔστι 

πόνος, οὐ λύπη, οὐ στεναγμός, 
ἀλλὰ ζωὴ ἀτελεύτητος. 

Μετὰ πνευμάτων δικαίων 
τετε- λειωμένων, τὴν ψυχὴν τοῦ 
δούλου σου, Σῶτερ, ἀνάπαυσον, 
φυλάτ- των αὐτὴν εἰς τὴν μακα-
ρίαν ζωήν, τὴν παρά σοί, φιλάν-
θρωπε. 

Εἰς τὴν κατάπαυσίν σου, Κύ-
ριε, ὅπου πάντες οἱ Ἅγιοί σου 
ἀνα- παύονται, ἀνάπαυσον καὶ 
τὴν ψυχὴν τοῦ δούλου σου, ὅτι 
μόνος ὑπάρχεις ἀθάνατος. 

Δόξα… 

Σὺ εἶ ὁ Θεὸς ἡμῶν, ὁ καταβὰς 
εἰς ᾍδην, καὶ τὰς ὀδύνας λύσας 
τῶν πεπεδημένων, αὐτὸς καὶ τὴν 
ψυχὴν τοῦ δούλου σου, Σῶτερ, 
ἀνάπαυσον. 

Καὶ νῦν… 

Ἡ μόνη ἁγνὴ καὶ ἄχραντος 
Παρθένος, ἡ Θεόν ἀφράστως κυή- 
σασα, πρέσβευε ὑπὲρ τοῦ σω-
θῆναι τὴν ψυχὴν τοῦ δούλου σου. 

Ἐλέησον ἡμᾶς ὁ Θεός, κατὰ τὸ 
μέγα ἔλεός σου, δεόμεθά σου, 
ἐπάκουσον καὶ ἐλέησον. 

Ἔτι δεόμεθα ὑπὲρ ἀναπαύ-

σεως τῆς ψυχῆς τοῦ κεκοιμημένου 
δού- λου τοῦ Θεοῦ [.....] καὶ ὑπὲρ 

τοῦ συγχωρηθῆναι αὐτοῦ πᾶν 
πλημμέ- λημα ἑκούσιόν τε καὶ 
ἀκούσιον. 

Ὅπως Κύριος ὁ Θεὸς τάξῃ τὴν 
ψυχὴν αὐτοῦ ἔνθα οἱ Δίκαιοι ἀνα- 
παύονται, τὰ ἐλέη τοῦ Θεοῦ, τὴν 
βασιλείαν τῶν οὐρανῶν, καὶ ἄφε- 
σιν τῶν αὐτοῦ ἁμαρτιῶν, παρὰ 

Χριστῷ τῷ ἀθανάτῳ Βασιλεῖ καὶ 
Θεῷ ἡμῶν αἰτησώμεθα. Παρά-
σχου Κύριε. 

Τοῦ Κυρίου δεηθῶμεν. 

Ὁ Θεὸς τῶν πνευμάτων καὶ 
πάσης σαρκός, ὁ τὸν θάνατον κα- 
ταπατήσας, τὸν δὲ διάβολον κα-
ταργήσας, καὶ ζωὴν τῷ κόσμῳ 
σου δωρησάμενος, αυτός, Κύριε, 

ἀνάπαυσον τὴν ψυχὴν τοῦ κεκοι- 
μημένου δούλου σου [.....], ἐν 

τόπῳ φωτεινῷ, ἐν τόπῳ χλοερῷ, 

ἐν τόπῳ ἀναψύξεως, ἔνθα ἀπέδρα 
ὀδύνη, λύπη καὶ στεναγμός. Πᾶν 
ἁμάρτημα τὸ παρ’ αὐτοῦ πρα-
χθὲν ἐν λόγῳ ἢ ἔργῳ ἢ διανοίᾳ, ὡς 
ἀγαθὸς καὶ φιλάνθρωπος Θεός, 
συγχώρησον· ὅτι οὐκ ἔστιν 
ἄνθρωπος, ὃς ζήσεται καὶ οὐχ 
ἁμαρτήσει· σὺ γὰρ μόνος ἐκτὸς 

ἁμαρτίας ὑπάρχεις, ἡ δικαιοσύνη 
σου δικαιοσύνη εἰς τὸν αἰῶνα, καὶ 
ὁ νόμος σου ἀλήθεια. 

Ὅτι σὺ εἶ ἡ ἀνάστασις, ἡ ζωή, 
καὶ ἡ ἀνάπαυσις τοῦ κεκοιμημέ- 
νου δούλου σου [.....], Χριστέ ὁ 

Θεός ἡμῶν, καὶ σοὶ τὴν δόξαν 

ἀναπέμπομεν, σὺν τῷ ἀνάρχῳ 
σου Πατρί, καὶ τῷ παναγίῳ καὶ 
ἀγαθῷ καὶ ζωοποιῷ σου Πνεύ-
ματι, νῦν καὶ ἀεί καὶ εἰς τοὺς 
αἰῶνας τῶν αιώνων. Ἀμήν. 

Δόξα σοι ὁ Θεός ἡμῶν, δόξα 
σοι. 

Ὁ καὶ νεκρῶν καὶ ζώντων τὴν 
ἐξουσίαν ἔχων, ὡς ἀθάνατος Βα- 
σιλεύς, καὶ ἀναστάς ἐκ νεκρῶν 
Χριστὸς ὁ ἀληθινὸς Θεὸς ἡμῶν, 
ταῖς πρεσβείαις τῆς παναχράντου 
καὶ παναμώμου ἁγίας αὐτοῦ μη- 
τρός, τῶν ἁγίων, ἐνδόξων καὶ πα-
νευφήμων Ἀποστόλων, τῶν ὁσίων 

καὶ θεοφόρων Πατέρων ἡμῶν, 
τῶν ἁγίων ἐνδόξων προπα- τό-
ρων Ἀβραάμ, Ἰσαάκ καὶ Ἰακώβ, 
τοῦ ἁγίου καὶ δικαίου φίλου 
αὐτοῦ Λαζάρου τοῦ τετραημέρου 
καὶ πάντων τῶν Ἁγίων, τὴν ψυχὴν 
τοῦ ἐξ ἡμῶν μεταστάντος δούλου 

αὐτοῦ [.....] ἐν σκηναῖς δικαίων 
τάξαι, ἐν κόλποις Ἀβραάμ ἀνα- 
παύσαι, καὶ μετὰ ἁγίων συναριθ-
μήσαι, ἡμᾶς δὲ ἐλεήσαι ὡς ἀγα-

θός καὶ φιλάνθρωπος. 

Αἰωνία σου ἡ μνήμη, ἀξιομα- 
κάριστε καὶ ἀείμνηστε ἀδελφέ 
ἡμῶν. (γ΄) 

Αἰωνία ἡ μνήμη, αἰωνία ἡ μνή- 
μη, αἰωνία αὐτοῦ ἡ μνήμη. (γ΄) 

ΜΙΚΡΟΣ ΑΓΙΑΣΜΟΣ 

Εἶτα τὰ παρόντα Τροπάρια 

Ἦχος πλ. δ'. 

Νῦν ἐπέστη ὁ καιρός, ὁ πάντας 
ἁγιάζων, καὶ ὁ δίκαιος ἡμᾶς ἀνα-
μένει Κριτής· ἀλλ’ ἐπίστρεψον, 
ψυχή, πρὸς μετάνοιαν, ὡς ἡ Πόρνη 
κράζουσα σὺν δάκρυσι· Κύριε, ἐλέ-
ησόν με. 

Νάμασιν ἐπομβρήσας, Χριστέ, 
πηγὴν τῶν ἰάσεων, ἐν τῷ πανσέ-
πτῳ ναῷ τῆς Παρθένου σήμερον, 
τῷ τῆς σῆς εὐλογίας ῥαντισμῷ, φυ-
γαδεύεις τάς νόσους τῶν ἀσθενού-
ντων, ἰατρὲ τῶν ψυχῶν καὶ τῶν σω-

μάτων ἡμῶν. 

Παρθένος ἔτεκες ἀπειρόγαμε, 
καὶ Παρθένος ἔμεινας, Μήτηρ 
ἀνύμφευτε, Θεοτόκε, Μαρία· Χρι-
στὸν τὸν Θεὸν ἡμῶν ἱκέτευε, σω-

θῆναι ἡμᾶς. 

Παναγία Θεοτόκε Παρθένε, τῶν 
χειρῶν ἡμῶν τὰ ἔργα κατεύθυνον, 
καὶ συγχώρησιν τῶν πταισμάτων 

ἡμῶν αἴτησαι, ἐν τῷ ψάλλειν ἡμᾶς 
τῶν Ἀγγέλων τὸν ὕμνον. 

Ἅγιος ὁ Θεός, Ἅγιος ἰσχυρός, 
Ἅγιος ἀθάνατος, ἐλέησον ἡμᾶς. 

(ἐκ γ'). 

Δόξα. Καὶ νῦν...  

Άγιος ἀθάνατος, ἐλέησον ἡμᾶς. 
Πάλιν 

Ἅγιος ὁ Θεός, Ἅγιος ἰσχυρός, 
Ἅγιος ἀθάνατος, ἐλέησον ἡμᾶς. 

 
ΑΠΟΣΤΟΛΙΚΟΝ ΑΝΑΓΝΩΣΜΑ 

Προκείμενον. Ἦχος δ', 

Κύριος φωτισμός μου καὶ Σωτήρ 
μου. 

Πρόσχωμεν. 

Στίχος. Κύριος ὑπερασπιστὴς τῆς 

ζωῆς μου. 

Σοφία. 

Πρὸς Ἑβραίους Ἐπιστολῆς 
Παύλου τὸ Ἀνάγνωσμα. (Κεφ. Β', 

11-18) 

Πρόσχωμεν. 

Ἀδελφοί, ὁ ἁγιάζων καὶ οἱ ἁγια-
ζόμενοι ἐξ ἑνὸς πάντες· δι’ ἣν 
αἰτίαν οὐκ ἐπαισχύνεται ἀδελφοὺς 
αὐτοὺς καλεῖν, λέγων· Ἀπαγγελῶ 
τὸ ὄνομά σου τοῖς ἀδελφοῖς μου, 
ἐν μέσῳ ἐκκλησίας ὑμνήσω σε. Καὶ 
πάλιν· Ἐγὼ ἔσομαι πεποιθὼς ἐπ' 
αὐτῷ. Καὶ πάλιν· Ἰδοὺ ἐγὼ καὶ τὰ 

παιδία, ἅ μοι ἔδωκεν ὁ Θεός. Ἐπεὶ 
οὖν τὰ παιδία κεκοινώνηκε σαρκὸς 
καὶ αἵματος, καὶ αὐτὸς παραπλη-
σίως μετέσχε τῶν αὐτῶν, ἵνα διὰ 
τοῦ θανάτου καταργησῃ τὸν τὸ 
κράτος ἔχοντα τοῦ θανάτου, του-
τέστι τὸν Διάβολον, καὶ ἀπαλλάξῃ 
τούτους, ὅσοι φόβῳ θανάτου διὰ 

παντὸς τοῦ ζῆν ἔνοχοι ἦσαν δου-
λείας. Οὐ γὰρ δήπου Ἀγγέλων ἐπι-
λαμβάνεται, ἀλλὰ σπέρματος 
Ἀβραὰμ ἐπιλαμβάνεται. Ὅθεν 
ὤφειλε κατὰ πάντα τοῖς ἀδελφοῖς 
ὁμοιωθῆναι, ἵνα ἐλεήμων γὲνηται 
καὶ πιστὸς Ἀρχιερεὺς τὰ πρὸς τὸν 

Θεόν, εἰς τὸ ἱλάσκεσθαι τάς ἁμαρ-
τίας τοῦ λαοῦ. Ἐν ᾧ γὰρ πέπονθεν 
αὐτὸς πειρασθείς, δύναται τοῖς 
πειραζομένοις βοηθῆσαι. 

Εἰρήνη σοι 

Καὶ τῷ Πνεύματί σου. 

Ἀλληλούῒα. Ἦχος πλ. β'. 

Σοφία. Ὀρθοί, ἀκούσωμεν τοῦ 
ἁγίου Εὐαγγελίου. Εἰρήνη πᾶσι. 

Καὶ τῷ Πνεύματί σου. 

Ἐκ τοῦ κατὰ Ἰωάννην ἁγίου 
Εὐαγγελίου τὸ Ἀνάγνωσμα. Πρό-
σχωμεν. (Κεφ. ε', 1-4). 

Δόξα σοι, Κύριε, δόξα σοι. 

Τῷ καιρῷ ἐκείνῳ, ἀνέβη ὁ Ἰη-
σοῦς εἰς Ἱεροσόλυμα. Ἐστὶ δὲ ἐν 

τοῖς Ἱεροσολύμοις, ἐπὶ τῇ Προβα-
τικῇ, κολυμβήθρᾳ, ἡ ἐπιλεγομένη 
ἑβραϊστὶ Βηθεσδά, πέντε στοὰς 
ἔχουσα. Ἐν ταύταις κατέκειτο 
πλῆθος πολὺ τῶν ἀσθενούντων, τυ-
φλῶν, χωλῶν, ξηρῶν, ἐκδεχομένων 
τήν του ὕδατος κίνησιν. Ἄγγελος 
γὰρ κατὰ καιρὸν κατέβαινεν ἐν τῇ 

κολυμβήθρᾳ, καὶ ἐτάραττε τὸ 
ὕδωρ· ὁ οὖν πρῶτος ἐμβὰς μετὰ 
τὴν ταραχὴν τοῦ ὕδατος, ὑγιὴς ἐγί-
νετο, ᾧ δήποτε κατείχετο νοσή-
ματι. 

Δόξα σοι, Κύριε, δόξα σοι. 

Ἐν εἰρήνῃ, τοῦ Κυρίου δε-
ηθῶμεν. Κύριε ἐλέησον [καὶ μετὰ 

ἀπὸ κάθε αἴτηση] 

Ὑπὲρ τῆς ἄνωθεν εἰρήνης καὶ 
τῆς σωτηρίας τῶν ψυχῶν ἡμῶν, τοῦ 
Κυρίου δεηθῶμεν. 

Ὑπὲρ τῆς εἰρήνης τοῦ σύμπα-
ντος κόσμου, εὐσταθείας τῶν 
ἁγίων τοῦ Θεοῦ Ἐκκλησιῶν, καὶ 

τῆς τῶν πάντων ἑνώσεως, τοῦ Κυ-
ρίου δεηθῶμεν. 

Ὑπὲρ τοῦ ἁγίου οἴκου τούτου, 
καὶ τῶν μετὰ πίστεως, εὐλαβείας 
καὶ φόβου Θεοῦ εἰσιόντων ἐν 
αὐτῷ, τοῦ Κυρίου δεηθῶμεν. 

Ὑπὲρ τοῦ πατρὸς καὶ Ἀρχιεπι-
σκόπου ἡμῶν (δεῖνος), παντὸς τοῦ 

Κλήρου καὶ τοῦ Λαοῦ, τοῦ Κυρίου 
δεηθῶμεν. 

Ὑπὲρ τῆς πόλεως (ἤ νήσου) ταύ-

της, πάσης πόλεως, χώρας καὶ τῶν 
πίστει οἰκούντων ἐν αὐταῖς, τοῦ 

Κυρίου δεηθῶμεν. 

Ὑπὲρ τοῦ οἴκου τούτου καὶ τῶν 
κατοικούντων ἐν αὐτῷ τοῦ Κυρίου 
δεηθῶμεν. 

Ὑπὲρ εὐκρασίας ἀέρων, εὐφο-
ρίας τῶν καρπῶν τῆς γῆς καὶ 
καιρῶν εἰρηνικῶν, τοῦ Κυρίου δε-
ηθῶμεν. 

Ὑπέρ πλεόντων, ὁδοιπορού-
ντων, νοσούντων, καμνόντων, 
αἰχμαλώτων καὶ τῆς σωτηρίας 

αὐτῶν, τοῦ Κυρίου δεηθῶμεν. 

Ὑπὲρ τοῦ ἁγιασθῆναι τὸ ὕδωρ 
τοῦτο, τῇ δυνάμει καὶ ἐνεργείᾳ καὶ 
ἐπιφοιτήσει τοῦ Ἁγίου Πνεύματος, 
τοῦ Κυρίου δεηθῶμεν. 

Ὑπὲρ τοῦ καταφοιτῆσαι τῷ 
ὕδατι τούτῳ τὴν καθαρτικήν της 
ὑπερουσίου Τριάδος ἐνέργειαν, 
τοῦ Κυρίου δεηθῶμεν. 

Ὑπὲρ τοῦ γενέσθαι τὸ ὕδωρ 
τοῦτο ἰαματικὸν ψυχῶν καὶ σωμά-
των, καὶ πάσης ἀντικειμένης δυνά-
μεως ἀποτρεπτικόν, τοῦ Κυρίου 
δεηθῶμεν. 

Ὑπὲρ τοῦ καταπεμφθῆναι αὐτῷ 
τὴν χάριν τῆς ἀπολυτρώσεως, τὴν 

εὐλογίαν τοῦ Ἰορδάνου, τοῦ Κυ-
ρίου δεηθῶμεν. 

Ὑπὲρ πάντων τῶν χρηζόντων 
τῆς παρὰ τοῦ Θεοῦ βοηθείας καὶ 
ἀντιλήψεως, τοῦ Κυρίου δεηθῶμεν. 

Ὑπὲρ τοῦ φωτισθῆναι ἡμᾶς φω-
τισμὸν γνώσεως, διὰ τῆς ὁμοου-
σίου Τριάδος, τοῦ Κυρίου δε-
ηθῶμεν. 

Ὅπως Κύριος ὁ Θεὸς ἡμῶν ἀνα-
δείξῃ ἡμᾶς υἱοὺς καὶ κληρονόμους 
τῆς βασιλείας αὐτοῦ, διὰ τῆς του 
ὕδατος τούτου μεταλήψεώς τε καὶ 
ῥαντισμοῦ, τοῦ Κυρίου δεηθῶμεν. 

Ὑπὲρ τοῦ ῥυσθῆναι ἡμᾶς ἀπὸ 
πάσης θλίψεως, ὀργῆς, κινδύνου 

καὶ ἀνάγκης τοῦ Κυρίου δε-
ηθῶμεν. 

Ἀντιλαβοῦ, σῶσον, ἐλέησον, καὶ 
διαφυλάξαν ἡμάς, ὁ Θεός, τῇ σῇ 
χάριτι. 

Τῆς παναγίας, ἀχράντου, ὑπε-
ρευλογημένης, ἐνδόξου δεσποίνης 
ἡμῶν Θεοτόκου καὶ ἀειπαρθένου 
Μαρίας, μετὰ πάντων τῶν Ἁγίων 
μνημονεύσαντες, ἑαυτοὺς καὶ 

ἀλλήλους καὶ πᾶσαν τὴν ζωὴν 
ἡμῶν Χριστῷ τῷ Θεῷ παραθώ-
μεθα.  

Σοὶ Κύριε. 

Ὅτι πρέπει σοὶ πᾶσα δόξα, τιμὴ 
καὶ προσκύνησις, τῷ Πατρὶ καὶ τῷ 
Υἱῷ καὶ τῷ Ἁγίῳ Πνεύματι, νῦν καὶ 
ἀεὶ καὶ εἰς τοὺς αἰῶνας τῶν αἰώ-
νων.  

Ἀμήν. 

Τοῦ Κυρίου δεηθῶμεν.  

Κύριε ἐλέησον 

Κύριε ὁ Θεὸς ἡμῶν, ὁ μέγας τῇ 
βουλῇ καὶ θαυμαστὸς τοῖς ἔργοις, 

ὁ πάσης ὀρατής τε καὶ ἀοράτου 
κτίσεως δημιουργός· ὁ φυλάσσων 
τὴν διαθήκην σου καὶ τὸ ἔλεός σου 
τοῖς ἀγαπῶσί σε καὶ τηροῦσι τὰ σὰ 

προστάγματα· ὁ πάντων τῶν ἐν 
ἀνάγκαις ἐλεεινὰ προσδεχόμενος 
δάκρυα· διὰ γὰρ τοῦτο παραγέγο-
νας ἐν δούλου μορφῇ, οὐ φάσμασιν 
ἡμᾶς ἐκδειματούμενος, ἀλλ’ 
ὑγείαν τῷ σώματι ἀληθῆ ὀρέγων 
καὶ λέγων· ἰδὲ ὑγιὴς γεγονός, μη-
κέτι ἁμάρτανε. Ἀλλὰ καὶ ἐκ πηλοῦ 

ζῶντας ὀφθαλμοὺς εἰργάσω καί, 
νίψασθαι κελεύσας, τὸ φῶς 
οἰκῆσαι παρεσκεύασας λόγῳ· ὁ 
τάς τῶν ἐναντίων παθῶν σπιλάδας 
ταράττων, καὶ τήν του βίου τούτου 
ἁλμυρὰν θάλασσαν καταστείλας, 
καὶ τὰ ἀχθηφόρα τῶν ἡδονῶν κα-
τευνάσας κύματα· Αὐτὸς οὖν. φι-

λάνθρωπε Βασιλεῦ. ὁ δοὺς ἡμῖν 
χιονοφεγγόφωτον φορέσαι στολὴν 
ἐξ ὕδατός τε καὶ πνεύματος, καὶ 
διὰ τῆς του ὕδατος τούτου μετα-
λήψεώς τε καὶ ῥαντισμοῦ τὴν σὴν 
εὐλογίαν ἡμῖν κατάπεμψον. τὸν 
ῥύπον τῶν παθῶν ἀποσμήχουσαν. 
Ναί, Δέσποτα, δεόμεθα· ἐπίσκεψαι 

ἡμῶν, Ἀγαθέ, τὴν ἀσθένειαν καὶ ἴα-
σαι ἡμῶν τάς νόσους ψυχῆς τε καὶ 
σώματος, τῷ ἐλέει σου· πρεσβείαις 
τῆς παναχράντου δεσποίνης ἡμῶν 
Θεοτόκου καὶ ἀειπαρθένου Μα-
ρίας· δυνάμει τοῦ τιμίου καὶ ζωο-
ποιοῦ Σταυροῦ· προστασίαις τῶν 
τιμίων ἐπουρανίων Δυνάμεων 

Ἀσωμάτων· τοῦ τιμίου ἐνδόξου 
προφήτου προδρόμου καὶ Βαπτι-
στοῦ Ἰωάννου· τῶν ἁγίων ἐνδόξων 
καὶ πανευφήμων Ἀποστόλων· τῶν 

ἐν ἁγίοις Πατέρων ἡμῶν. μεγάλων 
Ἱεραρχῶν καὶ οἰκουμενικῶν Διδα-
σκάλων. Βασιλείου τοῦ Μεγάλου, 
Γρηγορίου τοῦ θεολόγου καὶ 

Ἰωάννου τοῦ Χρυσοστόμου· τῶν ἐν 
Ἁγίοις Πατέρων ἡμῶν Ἀθανασίου 
καὶ Κυρίλλου, Ἰωάννου τοῦ Ἐλεή-
μονος, πατριαρχῶν Ἀλεξανδρείας· 
Νικολάου ἐπισκόπου Μύρων τῆς 
Λυκίας καὶ Σπυρίδωνος ἐπισκό-
που Τριμυθοῦντος, τῶν θαυμα-
τουργῶν τῶν ἁγίων καὶ ἐνδόξων 

μεγαλομαρτύρων Γεωργίου τοῦ 
Τροπαιοφόρου, Δημητρίου τοῦ 
Μυροβλύτου, Θεοδώρου τοῦ Τή-
ρωνος καὶ Θεοδώρου τοῦ Στρατη-
λάτου· τῶν ἁγίων ἐνδόξων ἱερο-
μαρτύρων Χαραλάμπους καὶ 
Ἐλευθερίου, τῶν ἁγίων ἐνδόξων 
καὶ καλλινίκων Μαρτύρων, τῶν 

ἁγίων καὶ δικαίων θεοπατόρων 
Ἰωακεὶμ καὶ Ἄννης· τῶν ἁγίων 
ἐνδόξων καὶ θαυματουργῶν Ἀναρ-
γύρων Κοσμᾶ καὶ Δαμιανοῦ, Κύ-
ρου καὶ Ἰωάννου, Παντελεήμονος 
καὶ Ἑρμολάου, Σαμψὼν καὶ Διο-
μήδους. Μωκίου καὶ Ἀνικήτου, 
Θαλλελαίου καὶ Τρύφωνος· τοῦ 

Ἁγίου (τῆς ἡμέρας), οὗ καὶ τὴν μνή-

μην ἐπιτελοῦμεν καὶ πάντων σου 
τῶν Ἁγίων. Καὶ φύλαττε, Κύριε, 
τοὺς δούλους σου τοὺς πιστοὺς 
Βασιλεῖς ἡμῶν, χάρισαι αὐτοῖς ψυ-
χῆς καὶ σώματος τὴν ὑγείαν, καὶ τῇ 
δουλικῇ σου τοῦτο τῶν χριστιανῶν 

πολιτείᾳ ποίησον κατὰ πάντα 
ἐπιεικεῖς. Μνήσθητι, Κύριε, πάσης 
ἐπισκοπῆς Ὀρθοδόξων, τῶν ὀρθο-
τομούντων τὸν λόγον τῆς σῆς Ἀλη-

θείας καὶ παντὸς ἱερατικοῦ καὶ μο-
ναχικοῦ τάγματος καὶ τῆς σωτη-
ρίας αὐτῶν. Μνήσθητι, Κύριε, τῶν 
μισούντων καὶ ἀγαπώντων ἡμάς, 

τῶν διακονούνταν ἀδελφῶν ἡμῶν, 
τῶν περιεστώτων καὶ τῶν δι’ εὐλό-
γους αἰτίας ἀπολειφθέντων καὶ 
τῶν ἐντειλαμένων ἡμῖν τοῖς ἀναξί-
οις εὔχεσθαι ὑπὲρ αὐτῶν. Μνή-
σθητι, Κύριε, καὶ τῶν ἐν αἰχμαλω-
σίᾳ καὶ βλέψεσιν ἀδελφῶν ἡμῶν, 
καὶ ἐλέησον αὐτοὺς καὶ ἡμᾶς κατὰ 

τὸ μέγα σου ἔλεος, πάσης ἀνάγκης 
ῥυόμενος. Ὅτι σὺ εἶ ἡ πηγὴ τῶν ἰα-
μάτων, Χριστὲ ὁ Θεὸς ἡμῶν, καὶ 
σοὶ τὴν δόξαν ἀναπέμπομεν, σὺν 
τῷ ἀνάρχῳ σου Πατρί, καὶ τῷ πα-
ναγίῳ καὶ ἀγαθῷ, καὶ ζωοποιῷ 
σου Πνεύματι, νῦν καὶ ἀεὶ καὶ εἰς 
τοὺς αἰῶνας τῶν αἰώνων. 

Εὐχή ἑτέρα λεγομένη ἀντὶ τῆς συνήθους 

μεγάλης, χάριν συντομίας. 

Θεὲ μεγαλώνυμε, ὁ ποιῶν θαυ-
μάσια ὧν οὐκ ἔστιν ἀριθμός, ἐλθὲ 
τανῦν καὶ πρὸς τοὺς ἐπικαλουμέ-
νους σε δούλους σου, ἐξαπόστει-
λον τὸ Πνεῦμά σου τὸ ἅγιον καὶ 
ἁγίασον τὸ ὕδωρ τοῦτο (ἐκ γ΄). Καὶ 
δὸς τοῖς μεταλαμβάνουσι καὶ ῥα-

ντιζομένοις ἐξ αὐτοῦ ἀπαλλαγὴν 
παντὸς κακοῦ· στερέωσιν καὶ κα-
θαρισμὸν οἴκων καὶ ἀπέλασιν πά-
σης διαβολικῆς ἐνεργείας. 

Ὅτι ηὐλόγηται καὶ δεδόξασται 
τὸ πάντιμον καὶ μεγαλοπρεπὲς 

ὄνομά σου, τοῦ Πατρὸς καὶ τοῦ 
Υἱοῦ καὶ τοῦ ἁγίου Πνεύματος νῦν 
καὶ ἀεὶ καὶ εἰς τοὺς αἰῶνας τῶν 
αἰώνων. Ἀμήν. 

Εἰρήνη πᾶσι. 

Καὶ τῷ Πνεύματί σου. 

Τάς κεφαλὰς ἡμῶν τῷ Κυρίῳ 
κλίνωμεν. 

Σοὶ Κύριε. 

Κλῖνον, Κύριε, τὸ οὖς σου καὶ 
ἐπάκουσον ἡμῶν, ὁ ἐν Ἰορδάνῃ βα-
πτισθῆναι καταδεξάμενος καὶ 
ἁγιάσας τὰ ὕδατα· καὶ εὐλόγησον 
πάντας ἡμᾶς, τοὺς διὰ τῆς κλίσεως 
τοῦ ἑαυτῶν αὐχένος σημαίνοντας 
τὸ τῆς δουλείας πρόσχημα· καὶ κα-

ταξίωσαν ἡμᾶς ἐμπλησθῆναι τοῦ 
ἁγιασμοῦ σου, διὰ τῆς του ὕδατος 
τούτου μεταλήψεώς τε καὶ ῥαντι-
σμοῦ καὶ γενέσθω ἡμῖν, Κύριε, εἰς 
ὑγείαν ψυχῆς τε καὶ σώματος. Σὺ 
γὰρ εἶ ὁ ἁγιασμὸς τῶν ψυχῶν καὶ 
τῶν σωμάτων ἡμῶν, καὶ σοὶ τὴν 
δόξαν καὶ εὐχαριστίαν καὶ προ-

σκύνησιν ἀναπέμπομεν, σὺν τῷ 
ἀνάρχῳ σου Πατρί, καὶ τῷ πανα-
γίῳ καὶ ἀγαθῷ καὶ ζωοποιῷ σου 
Πνεύματι, νῦν καὶ ἀεὶ καὶ εἰς τοὺς 
αἰῶνας τῶν αἰώνων. Ἀμήν. 

Εἶτα, λαβὼν τὸν τίμιον Σταυρόν, εὐλογεῖ 

τὰ ὕδατα ἐκ τρίτου, κατάγων καὶ ἀνάγων 

αὐτὸν ὄρθιον, καὶ ψάλλων. 

 Ἀπολυτίκιο.  Ἦχος α'. 

Σῶσον, Κύριε, τὸν λαόν σου, καὶ 
εὐλόγησον τὴν κληρονομίαν σου, 
νίκας τοῖς Βασιλεῦσι κατὰ βαρβά-
ρων δωρούμενος, καὶ τὸ σὸν φυ-
λάττων, διὰ τοῦ Σταυροῦ σου πο-

λίτευμα (ἐκ γ'). 

Εἶτα, ῥαντίζων σταυροειδῶς, ψάλλει τὸ 

παρὸν Τροπάριον. 

Ἦχος β'. 

Τῶν σῶν δωρεῶν, ἀξίους ἡμᾶς 
ποίησον, Θεοτόκε Παρθένε, πα-
ρορῶσα τὰ πλημμελήματα ἡμῶν, 

καὶ παρέχουσα ἰάματα, τοῖς ἐν πί-
στει λαμβάνουσι τὴν εὐλογίαν σου, 
Ἄχραντε. 

Εἶτα ἀσπάζεται ὁ Ἱερεὺς τὸν τίμιον 

Σταυρὸν ὠσαύτως καὶ πᾶς ὁ λαός. Εἶθ’ 

οὕτω ῥαντίζει πάντα τὸν λαόν, τὸν Ναὸν (ἢ 

τὸν Οἶκον) διὰ τοῦ ἁγιάσματος. 

 

Εἶτα ψάλλεται. 

Ἦχος δ'. 

Πηγὴν ἰαμάτων ἔχοντες, ἅγιοι 
Ἀνάργυροι, τάς ἰάσεις παρέχετε 
πᾶσι τοῖς δεομένοις, ὡς μεγίστων 
δωρεῶν ἀξιωθέντες, παρὰ τῆς ἀε-
νάου πηγῆς τοῦ Σωτῆρος Χριστοῦ. 
Φησὶ γὰρ πρὸς ὑμᾶς ὁ Κύριος, ὡς 
ὁμοζήλους τῶν Ἀποστόλων· ἰδοὺ 
δέδωκα ἡμῖν τὴν ἐξουσίαν κατὰ 
πνευμάτων ἀκαθάρτων, ὥστε αὐτὰ 

ἐκβάλλειν, καὶ θεραπεύειν πᾶσαν 
νόσον καὶ πᾶσαν μαλακίαν. Διὸ 
τοῖς προστάγμασιν αὐτοῦ καλῶς 
πολιτευσάμενοι, δωρεὰν ἐλάβετε, 
δωρεὰν παρέχετε, ἰατρεύοντες τὰ 
πάθη τῶν ψυχῶν καὶ τῶν σωμάτων 
ἡμῶν. 

Δόξα. Καὶ νῦν. Θεοτοκίον 

Νεῦσον παρακλήσεσι σῶν 
ἱκετῶν, Πανάμωμε, παύουσα 

δεινῶν ἡμῶν ἐπαναστάσεις, πάσης 
θλίψεως ἡμᾶς ἀπαλλάττουσα· σὲ 
γὰρ μόνην ἀσφαλῆ καὶ βεβαίαν 
ἄγκυραν ἔχομεν, καὶ τὴν σὴν προ-
στασίαν κεκτήμεθα· μὴ αἰσχυν-
θῶμεν, Δέσποινα, σὲ προσκαλού-
μενοι. Σπεῦσον εἰς ἱκεσίαν τῶν σοὶ 
πιστῶς βοώντων Χαῖρε Δέσποινα, 

ἡ πάντων βοήθεια, χαρὰ καὶ σκέπη, 
καὶ σωτηρία τῶν ψυχῶν ἡμῶν. 

Καὶ τὸ 

Δέσποινα πρόσδεξαι, τάς δεή-
σεις τῶν δούλων σοῦ, καὶ λύτρω-
σαι ἡμᾶς, ἀπὸ πάσης ἀνάγκης καὶ 
θλίψεως. 

Ἐλέησον ἡμᾶς ὁ Θεὸς κατὰ τὸ 
μέγα ἔλεός σου, δεόμεθά σου, ἐπά-
κουσον καὶ ἐλέησον.  

Κύριε ἐλέησον (γ').  

[καὶ μετὰ ἀπὸ κάθε αἴτηση] 

Ἔτι δεόμεθα ὑπὲρ τῶν εὐσεβῶν 
καὶ Ὀρθοδόξων Χριστιανῶν. 

Ἔτι δεόμεθα ὑπὲρ τοῦ Πατρὸς 
καὶ Ἀρχιεπισκόπου ἡμῶν [τοῦ 

δεῖνος], καὶ πάσης τῆς ἐν Χριστῷ 

ἡμῶν ἀδελφότητος. 

Ἔτι δεόμεθα ὑπὲρ ἐλέους, ζωῆς, 
εἰρήνης, ὑγείας, σωτηρίας, ἐπισκέ-

ψεως, συγχωρήσεως καὶ ἀφέσεως 
τῶν ἁμαρτιῶν τῶν δούλων τοῦ 
Θεοῦ, (δεῖνα) τῶν ἐπιτελούντων τὴν 

ἁγίαν ἑορτὴν ταύτην. 

Ἔτι δεόμεθα ὑπὲρ τοῦ διαφυ-
λαχθῆναι τὴν ἁγίαν ἐκκλησίαν (ἢ 
τὴν πόλιν) ταύτην, τὴν νῆσον ταύ-

την, καὶ πᾶσαν πόλιν καὶ χώραν 
ἀπὸ λοιμοῦ, λιμοῦ, σεισμοῦ, κατα-
ποντισμοῦ, πυρός, μαχαίρας, ἐπι-
δρομῆς ἀλλοφύλων, ἐμφυλίου πο-
λέμου καὶ αἰφνιδίου θανάτου· 
ὑπὲρ τοῦ ἵλεων, εὐμενῆ καὶ 
εὐδιάλλακτον γενέσθαι τὸν ἀγα-
θῶν καὶ φιλάνθρωπον Θεὸν ἡμῶν, 

τοῦ ἀποστρέψαι καὶ διασκεδάσει 
πᾶσαν ὀργὴν καὶ νόσον τὴν καθ' 
ἡμῶν κινουμένην καὶ ῥύσασθαι 
ἡμᾶς ἐκ τῆς ἐπικειμένης δικαίας 
αὐτοῦ ἀπειλῆς καὶ ἐλεήσαι ἡμᾶς. 

Ἔτι δεόμεθα ὑπὲρ τοῦ εἰσα-
κοῦσαι Κύριον τὸν Θεὸν φωνῆς τῆς 
δεήσεως ἡμῶν τῶν ἁμαρτωλῶν καὶ 

ἐλεήσαι ἡμᾶς. 

Ἐπάκουσον ἡμῶν, ὁ Θεός, ὁ Σω-
τὴρ ἡμῶν, ἡ ἐλπὶς πάντων τῶν πε-
ράτων τῆς γῆς καὶ τῶν ἐν θαλάσσῃ 
μακράν, καὶ ἵλεως, ἵλεως γενοῦ 
ἡμῖν, Δέσποτα ἐπὶ ταῖς ἁμαρτίαις 
ἡμῶν καὶ ἐλεήσαι ἡμᾶς. 

Ἐλεήμων γὰρ καὶ φιλάνθρωπος 
Θεὸς ὑπάρχεις καὶ σοὶ τὴν δόξαν 
ἀναπέμπομεν, τῷ Πατρὶ καὶ τῷ 
Υἱῷ καὶ τῷ Ἁγίῳ Πνεύματι, νῦν καὶ 
ἀεὶ καὶ εἰς τοὺς αἰῶνας τῶν αἰώ-
νων. Ἀμήν. 

Δόξα σοι ὁ Θεὸς ἡμῶν, δόξα 
σοι. 

Δόξα Πατρὶ καὶ Υἱῷ καὶ Ἁγίῳ 
Πνεύματι, καὶ νῦν καὶ ἀεὶ καὶ εἰς 
τοὺς αἰῶνας τῶν αἰώνων. Ἀμήν. 

Κύριε ἐλέησον (γ'). Πάτερ Ἅγιε 
εὐλόγησον. 

Χριστὸς ὁ ἀληθινὸς Θεὸς ἡμῶν, 
ταῖς πρεσβείαις τῆς παναχράντου 
καὶ παναμώμου ἁγίας αὐτοῦ μη-

τρός, τῶν ἁγίων, ἐνδόξων καὶ πα-
νευφήμων Ἀποστόλων, τῶν ἁγίων 
ἐνδόξων καὶ καλλινίκων Μαρτύ-
ρων, τῶν ἁγίων καὶ θαυματουργῶν 
Ἀναργύρων (τοῦ Ἁγίου τοῦ Ναοῦ) 
ἁγίων καὶ δικαίων θεοπατόρων 
Ἰωακεὶμ καὶ Ἄννης, [τοῦ ἁγίου τῆς 

ἡμέρας] οὗ καὶ τὴν μνήμην ἐπιτε-

λοῦμεν, καὶ πάντων τῶν Ἁγίων, 
ἐλεήσαι καὶ σώσαι ἡμάς, ὡς ἀγα-
θὸς καὶ φιλάνθρωπος καὶ ἐλεήμων 
Θεός. 

Δι’ εὐχῶν τῶν ἁγίων Πατέρων 
ἡμῶν, Κύριε Ἰησοῦ Χριστέ, ὁ Θεὸς 
ἡμῶν, ἐλέησον καὶ σῶσον ἡμάς. 

Ἀμήν. 

 

ΑΓΝΗ ΠΑΡΘΕΝΕ ΔΕΣΠΟΙΝΑ 

ΟΙ ΣΤΙΧΟΙ (Από Ωδή β’) 

Ἦχος πλ.α΄ 

1. Ἁγνὴ Παρθένε Δέσποινα,  

Ἄχραντε Θεοτόκε,  

Χαῖρε Νύμφη Ἀνύμφευτε. 

Παρθένε Μήτηρ Ἄνασσα,  

Πανένδροσέ τε πόκε,  

Χαῖρε Νύμφη Ἀνύμφευτε. 

2. Ὑψηλοτέρα οὐρανῶν,  

ἀκτίνων λαμπροτέρα,  

Χαῖρε Νύμφη Ἀνύμφευτε. 

Χαρὰ Παρθενικῶν Χορῶν,  

Ἀγγέλων ὑπερτέρα, Χαῖρε 
Νύμφη Ἀνύμφευτε. 

3. Ἐκλαμπροτέρα οὐρανῶν,  
φωτὸς καθαρωτέρα,  

Χαῖρε Νύμφη Ἀνύμφευτε. 

Τῶν οὐρανίων στρατιῶν,  

πασῶν ἁγιωτέρα,  

Χαῖρε Νύμφη Ἀνύμφευτε. 

4.  Μαρία Ἀειπάρθενε,  

Κόσμου παντὸς Κυρία,  
Χαῖρε Νύμφη Ἀνύμφευτε. 

Ἄχραντε Νύμφη πάναγνε,  

Δέσποινα Παναγία,  

Χαῖρε Νύμφη Ἀνύμφευτε. 

5. Μαρία Νύμφη Ἄνασσα,  

χαρᾶς ἡμῶν αἰτία,  

Χαῖρε Νύμφη Ἀνύμφευτε. 
Κόρη σεμνὴ Βασίλισσα,  

Μήτηρ ὑπεραγία,  

Χαῖρε Νύμφη Ἀνύμφευτε. 

6. Τιμιωτέρα Χερουβείμ,  

ὑπερενδοξοτέρα,  

Χαῖρε Νύμφη Ἀνύμφευτε. 

Τῶν ἀσωμάτων Σεραφείμ,  
τῶν Θρόνων ὑπερτέρα,  

Χαῖρε Νύμφη Ἀνύμφευτε. 

7. Χαῖρε τὸ ᾆσμα Χερουβείμ, 

 χαῖρε ὕμνος Ἀγγέλων,  

Χαῖρε Νύμφη Ἀνύμφευτε. 

Χαῖρε ᾠδὴ τῶν Σεραφείμ,  

χαρὰ τῶν Ἀρχαγγέλων,  

Χαῖρε Νύμφη Ἀνύμφευτε. 

8. Χαῖρε εἰρήνη καὶ χαρά,  

λιμὴν τῆς σωτηρίας,  

Χαῖρε Νύμφη Ἀνύμφευτε. 

Παστὰς τοῦ Λόγου ἱερά,  

ἄνθος τῆς ἀφθασίας,  

Χαῖρε Νύμφη Ἀνύμφευτε. 

9. Χαῖρε Παράδεισε τρυφῆς,  

ζωῆς τε αἰωνίας,  

Χαῖρε Νύμφη Ἀνύμφευτε. 

Χαῖρε τὸ ξύλον τῆς ζωῆς,  

Πηγὴ ἀθανασίας,  

Χαῖρε Νύμφη Ἀνύμφευτε 

10. Σὲ ἱκετεύω Δέσποινα,  

Σὲ νῦν ἐπικαλοῦμαι,  

Χαῖρε Νύμφη Ἀνύμφευτε. 

Σὲ δυσωπῶ Παντάνασσα,  

Σὴν χάριν ἑξαιτοῦμαι,  

Χαῖρε Νύμφη Ἀνύμφευτε. 

11. Κόρη σεμνὴ καὶ ἄσπιλε,  

Δέσποινα Παναγία,  

Χαῖρε Νύμφη Ἀνύμφευτε. 

ἐπάκουσόν μου ἄχραντε,  

κόσμου παντὸς Κυρία,  

Χαῖρε Νύμφη Ἀνύμφευτε. 

12. Ἀντιλαβοῦ μου ρύσαι με,  

ἀπὸ τοῦ πολεμίου,  

Χαῖρε Νύμφη Ἀνύμφευτε. 

Καὶ κληρονόμον δεῖξον με,  

ζωῆς τῆς αἰωνίου,  

Χαῖρε Νύμφη Ἀνύμφευτε. 

 

 

 

 

Μεταφορὰ Κειμένων   

Καλλιτεχνικὴ ἐπιμέλεια 

ἔγινε ἀπὸ τὸν Βασίλειο Κιαμηλίδη 

Ἱεροψάλτη 

 στὸν Ι.Ν. Ἁγίου Γεωργίου  

Κουλούρας Βέροιας. 

 

 

 

 

 

 

 

 

 

 

 

 

 

 

 

 

 

 

 

 

 

 


